Discurso de toma de posesión de Xosé A. Sánchez Bugallo como Alcalde de Santiago de Compostela, 16 de xuño de 2007   
Queridos compañeiros e compañeiras, amigos e amigas:

Recomeza hoxe un ciclo, un mandato novo da Corporación Municipal de Compostela, que me corresponde a honra de volver a presidir como Alcalde. Logo destes anos, nos que tiven a oportunidade de administrar e representar unha cidade tan especial como é Santiago de Compostela, podo dicir que ser concelleiro ou ser alcalde é unha tarefa moi gratificante pola súa cercanía, polo feito de poder comprobar a capacidade de transformación das nosas decisións, pero é tamén unha tarefa esixente, porque forma parte das nosas responsabilidades responder e enfrontarnos aos nosos concidadáns todos os días. 
Podo afirmar tamén, desde a experiencia adquirida ao longo destes anos, que o traballo desde o Concello non acadaría o mesmo grao de eficacia sen o apoio prestado polas institucións autonómicas e estatais, entidades públicas e privadas e veciños e veciñas de Santiago. Nesta etapa que hoxe se inicia, quero agradecer tamén aos traballadores e traballadoras do Concello o seu imprescindible quefacer diario. 

Ábrense hoxe catro anos de intenso traballo que afronto coa mesma ilusión que cando comecei a traballar aquí, pero tamén co mesmo sentido da responsabilidade e desde o absoluto e inquebrantable respecto á institución que represento e aos cidadáns e cidadás de Santiago de Compostela. Defender os dereitos dos composteláns é o meu maior compromiso, entre outras cousas, porque foron eles os que fixeron posíbel levar adiante o proceso de transformación de Santiago que comezou hai uns anos e que hoxe segue adiante. 

Quixera que o reto persoal e colectivo que hoxe asumo garantise a continuidade dun proxecto que é unha cidade con calidade de vida e de servizos, e cun futuro inmediato prometedor. A nosa cidade vive hoxe un momento de esplendor, é unha das máis importantes capitais de España e de Europa e é merecedora dun proxecto serio, sólido e coherente e xestionado con transparencia, como viu sucedendo nos últimos anos.
A nosa cidade é hoxe unha cidade en ebulición, saudable e dinámica. Neste mandato, o meu obxectivo é que as políticas sociais sexan prioritarias no noso goberno para seguir construíndo unha cidade con calidade de vida e solidaria, onde a mocidade e as persoas maiores sexan os protagonistas: unha cidade que loite pola equiparación de oportunidades entre homes e mulleres, que atenda ás inquedanzas das familias, dos discapacitados, das persoas en risco de exclusión social e dos inmigrantes. 
Poremos especial atención aos sectores sociais máis necesitados e dotarémonos de mecanismos para intentar solucionar os seus problemas, para o que poremos en marcha unha administración especializada en atender demandas que coordine as actuacións nesta materia, e que será o Instituto Municipal de Benestar Social. Traballaremos para fomentar a convivencia e a solidariedade. Que todo aquel que chegue de fóra para buscar unha vida mellor se sinta orgulloso de vivir en Compostela, unha cidade acolledora e próxima. Unha cidade con amplos servizos urbanísticos e de lecer, respectuosa co medio ambiente, que aposte polas prácticas deportivas e saudábeis, e unha cidade segura. 
Queremos que na acción política municipal dos vindeiros meses o acceso á vivenda siga a ser unha prioridade. Podemos sentirnos orgullosos de aprobar o Plan Xeral de Ordenación Municipal que define a cidade ata o 2020, modélico desde o punto de vista medioambiental, e de poñer en marcha tamén o Plan Estratéxico.
A nosa aposta pola vivenda protexida é clara. No último mandato rematáronse 2.500 vivendas protexidas e hai outras 2.000 en marcha, e seguirase impulsando coa construción de 4.000 novas vivendas no cuadrienio de 2007-2011. Este arco de crecemento urbanístico da Compostela dos próximos catro anos concentrarase, sobre todo, na zona norte de Santiago. O crecemento da vivenda virá parello da dotación de solo industrial, coa posta en marcha e impulso dos polígonos empresariais da terceira fase de Costa Vella e Formarís, a Sionlla, o parque Tecnolóxico de San Marcos e Lavacolla. 

O Santiago futuro terá unha rede de autovías de acceso envexable. Contará coa nova variante Vigo-Coruña, e as autovías Santiago-Lugo e Ourense-Lugo, ademais das autovías da Estrada e Brión. No ámbito das comunicacións serán fundamentais tamén dúas grandes infraestruturas: a futura estación do AVE, que integrará a Galicia nas vías de alta velocidade e conectaraa coa meseta, o que suporá a maior transformación urbana operada en Santiago no primeiro terzo do século vinteún, e, por suposto, a nova terminal aeroportuaria de Lavacolla. Agardamos que o novo aeroporto estea operativo a comezos do Ano Santo de 2010, a gran cita de Compostela que posibilitará a consolidación e proxección turística da nosa cidade para enfrontar o período que mediará ata o seguinte Xacobeo no 2021. Cómpre seguir traballando desde unha estratexia de desenvolvemento turístico sostíbel, respectuoso co medio ambiente natural, social e cultural, creativo e innovador, que conte coa implicación dos diferentes axentes económicos e sociais, ademais das administracións públicas. 
Queremos consolidar o papel de Santiago como terceira área comercial de Galicia e o seu papel no hínterland que inclúe o sur da provincia de A Coruña, desde o Barbanza e Melide, ata a provincia de Pontevedra. A ampliación da oferta de solo industrial, comercial e as novas comunicacións e infraestruturas axudarano, dunha banda, a consolidar a Santiago de Compostela na súa área de influencia e en todo o noroeste peninsular, pero tamén impulsará a creación de emprego. Neste punto, o noso desexo é que exista un órgano estable de coordinación entre o Concello e os sectores comerciais que apoie a creación dunha Escola do Comercio en Santiago e impulse a Compostela como centro comercial e a formación de profesionais do comercio. Así mesmo, habemos promover a creación dun Organismo especializado que teña como obxectivo xestionar o solo empresarial desenvolvido por Emuvissa, atraer investimentos, informar e asesorar ás empresas que queiran establecerse en Santiago e promover iniciativas de emprego e formación. 

Neste mandato temos diante de nós un novo reto, que é ó mesmo tempo unha oportunidade máis para marcar metas e obxectivos tanto políticos como de realizacións. Enfrontámonos ao reto de programar o Ano Santo do 2010 no que o escenario da nosa cidade será totalmente distinto aos anteriores. Parte da Cidade da Cultura abrirá a súas portas e eso conleva programar e prever dun xeito distinto, con novas perspectivas, con diferentes posibilidades tanto cara a Galicia como no referente a proxeción internacional de Santiago de Compostela no mundo. Enfrontámonos a un reto pero tamén á oportunidade de consolidar canto vimos facendo e traballando neste senso de convertir a nosa cidade nun destino preferente para os visitantes e turistas do mundo. 

Naturalmente, neste senso, temos que subliñar o gran proxecto da Cidade da Cultura, que na pasada lexislatura logrou acadar o compromiso firme da sua execución, primeiro do presidente da Xunta e despois do presidente do Goberno. Que a Cidade da Cultura pasase a ser un proxecto de Estado, foi, sen dúbida, unha gran noticia para todos nós, pois implica a participación do Estado no financiamento e no desenvolvemento futuro, e apostará por convertela nun gran éxito para toda Galicia con proxección internacional. O noso reto é que a Cidade da Cultura teña éxito ao tempo sen que o bulebule cultural do que Santiago sempre fixo gala –con iniciativas privadas e públicas- se vexa minguado. Tamén agardamos manter e ampliar as actividades da extensa rede de centros socioculturais municipais, que veñen demostrando con eficacia o fomento da convivencia entre os veciños e a súa participación na actividades dos barrios.

Queremos facer firme fincapé na nosa vocación por manter e enriquecer un patrimonio que é o signo de identidade máis definitorio da historia e da realidade de Santiago de Compostela. O traballo desenvolvido a prol da rehabilitación, vivificación e mantemento do Casco Histórico vai continuar ata acadar os obxectivos propostos no Plan Especial en vigor para consolidar e preservar este Patrimonio da Humanidade, do que nos cumpre ser beneficiarios e responsables ao mesmo tempo. O Casco Histórico seguirá sendo centro das nosas preocupacións e obxectivos porque non desexamos ter un patrimonio simplemente para visitar, sempre foi o noso desexo que a cidade histórica fose unha cidade viva para os cidadáns co mesmo nivel de calidade de vida que podamos ofertar para os novos ensanches, coas mismas posibilidades de vida propias do século XXI.

Queremos tamén que Compostela siga a ser unha das cidades máis verdes e con máis árbores por habitante, que se multiplicarán nos vindeiros anos para quedar totalmente rodeada de zonas verdes. Neste afán, o apoio do Consorcio da Cidade será básico para a adquisición da finca da Selva Negra, dos terreos que conforman as brañas do Sar –que permitirá crear un gran parque de ocio familiar- e do contorno do Castelo de A Rocha, que ademais de protexer o Castelo permitirá integrar a Cidade da Cultura no casco urbano.
Antes de finalizar, quero agradecer aos socios do equipo de goberno, o grupo municipal do Bloque Nacionalista Galego o seu apoio para reeditar o pacto que subscribiron co grupo municipal socialista. Un acordo que expresa politicamente a vontade da gran maioría da nosa cidadanía que pediu un goberno de progreso, estable e sólido, un proxecto colectivo que recolle hoxe os froitos de anos anteriores para seguir sementando futuro, e apostando pola liberdade, a igualdade e a xustiza social.

Desde a humildade, gustaríame que pensásedes en min como alcalde de todos os composteláns. Desde o diálogo e a proximidade, desde a rúa e ao lado da xente, quero escoitar todas as peticións e cumprir os compromisos, e dialogar sempre. Porque a comunicación entre os gobernantes e a cidadanía é clave para conectar coa realidade e construír o Santiago que todos e todas queremos. Ademais, e como xa dixen no inicio dos últimos mandatos, quero facer unha invitación expresa ao Partido Popular para a súa participación activa, necesaria e construtiva. 

Como alcalde, serei fiel ás miñas conviccións socialistas, pero sobre todo serei fiel aos veciños de Santiago, porque, aínda que parece obvio, o cargo que hoxe renovo e o poder municipal non é noso, é de todos vós, dos composteláns e das compostelás.

Moitas grazas.

